
Laburpena: Janztea zaintza errepikakor eta funtsezkoa da haurtxoen eta haur txikien eguneroko 
bizitzarako. Bi urteen inguruan, norberaren zaintzan parte hartzeak nabarmen egiten du gora, eta, aldi 
berean, helduaren esku-hartzeak behera egiten du. Hezitzaileak behar bezala babestuz gero, ikaskuntza 
geldiezina izango da autonomiarako bidean aurrera egiteko. Ikerlan honen helburua da behatzea eta az-
tertzea Budapesteko Emmi Pikler haur eskolako hezitzaileak nola sostengatzen dituen bere taldeko bi 
eta hiru urte bitarteko haurrak modu autonomoan jantz daitezen. Ikerlan hau jardueraren testuinguru 
natural eta ohikoan egin da, behaketa bidezko metodologiak proposatzen duen bezala ad hoc sortutako 
tresna baten bidez. Emaitzek erakusten dutenez, zaintza honetan haurraren autonomia sostengatzeko 
berezko ezaugarriak dituzten bi patroi bereizi daude, bata hezitzailearen zuzeneko esku-hartzearekin 
eta bestea zeharkakoarekin. Biek haurren autonomia goiztiarra uneoro eta egoera guztietan babesten 
duen eguneroko zaintza hau ulertzeko eta gauzatzeko modu bat islatzen dute.

GAKO-HITZAK: pedagogia piklertarra, hezkuntza goiztiarra, behaketa-metodologia, hezitzailearen 
jokabidea, autonomiaren sostengua /autonomiari sostengu ematea, janztea.

AbstrAct: dressing is a recurrent and fundamental care for the daily life of infants and toddlers. 
By the age of two, participation in their own self-care increases significantly as adult intervention de-
creases, and progress towards autonomy in this learning process is unstoppable if the educator sup-
ports it adequately. The aim of this study is to observe and analyze this issue; how the educator of the 
emmi Pikler Nursery school in Budapest supports the two- to three-year-old children in her group to 
dress themselves autonomously. This study has been carried out in the natural and usual context of 
the activity, by means of an instrument created ad hoc, as proposed by the observational methodology, 
which has been the one used. The results show the existence of two different patterns of support for 
child autonomy in the care of dressing: with direct intervention and with indirect intervention by the 
educator, each with its corresponding essential qualities. Both reflect a way of understanding and exe-
cuting this daily care that safeguards early child autonomy at all times and in all circumstances.

Keywords: piklerian pedagogy, early education, observational methodology, educator behavior, 
autonomy support, dressing.

Autodeterminazioaren teoriaren arabera (ADT), autonomia oinarrizko 
premia psikologiko unibertsala da (Ryan eta Deci, 2002). Norberak hau-
tatu eta kontrolatutako beharrizan, interes eta helburuak asetzea (Joussemet 
et al., 2005) xede duen eta motibazio berezkoa eta borondatezkoa dituen 
ekintza (Grolnick, 2003) gisa defini daiteke. Budapesteko Lóczy sehas-sehas-
ka-etxean hainbat hamarkadatan haurtxo eta haur txikien ikerketa enpiriko 
eta behaketa sistematikoak egin ondoren, honela definitzen du autonomia 
Falk-ek (2018): haurrak berak, helduaren esku-hartze zuzenik gabe, plaze-
rak eta jarduteko gogoak bideratuta hasitako jarduera oro. Profesional eta 
heldu askorentzat ezezaguna den banakako etapa eta erritmodun prozesu 
luzea dela adierazten du, eta, errespetatuz gero, arlo psikomotorrean, afek-
tiboan eta kognitiboan ikaskuntza anitzen iturri dela. Gainera, lehen espe-
rientzia horien kalitateak eragina izango du helduaroko autonomiaren gara-
penean eta nolakotasunean (Falk, 2018; Kálló, 2016; Ryan et al., 2006).

Malenfant-en (2014) arabera, gaur egungo gizartean, lehen haurtzaroko 
hezkuntza familiatik haur-eskoletara hedatzen da. Ildo beretik, Tardos-ek 
eta Werner-ek (2013) diote haur-eskolak (0-3 urte) familia-inguruneari da-
gokion lehen mailako sozializazioaren —zeina haurraren gaitasun sozial 
hasiberriekiko malgua eta egokitua baita— eta eskola-inguruneari dago-
kion bigarren mailakoaren —zeina egituratuagoa eta zorrotzagoa baita— 
gainjartzea dakarrela. Horrela, haur-niaren heldutasun ezak eta sentsibilita-
teak haur-eskolan sortzen diren egoerak kontu handiz kudeatzera behartzen 
dute. Beraz, funtsezkoa da hezitzaileen kolektiboak autonomia goiztiar ha-
siberria sostengatzea; osterantzean, zapuzteko eta txikitzeko arriskua dago 
(Andreasdakis et al., 2019). Ildo beretik, Falkek (2018) ohartarazten du 
baldintzatzeak, gehiegizko eskakizun goiztiarrek edo laissez faire dela-
koak autonomia faltsura daramatela. Hau da, haurrak, itxuraz, hezitzailea-
rekin lankidetzan dabiltza; baina, egiaz, obeditu eta atsegin ematen diote, 
motu proprioz jokatu gabe; eta horrek aldez aurretik esperimentatu gabeko 
testuinguru berrietara egokitzea mugatzen du. Hezitzailearekin parteka-
tutako jardueran parte hartzea —normalean, zaintzak— ez bada boronda-
tezkoa eta egunez egun beren kabuz eraikia, baizik eta esplizituki edo in-
plizituki exijitu zaien bezala sartu badute —alegia, kanpotik inposatutako 
eskakizun baten emaitza bezala—, haurrak eskaera horri aldeko edo kon-
trako erantzuna ematera mugatuko dira; ondorioz, esperientziak zein ga-
ratutako eta/edo ikasitako estrategiak urriak eta/edo azalekoak dira (Falk, 
2018). Obedientzia modu horiek eragin negatiboa izan dezakete haurren 
garapenean eta ongizatean (Dix et al., 2007), haur txikiek helduen exijen-
tziei ipso facto men egin diezaieten nahi bada (Andreasdakis et al., 2019) 
edo lehen haurtzaroari dagozkion helburuen gainetik helduenak lehenes-
tean (Dix eta Branca, 2003). Izan ere «autonomia ez da betebehar bat, hau-
rraren eskubide bat baizik; (…) ez dago autonomiaren ikaskuntzarik: ez da 
haurra autonomo egiten, baizik eta lagundu egiten zaio autonomiarako bere 
bilakaeran» (Falk, 2018, 114).

Definizio klasikoaren arabera, haurren autonomia sostengatzea haurra-
ren helburuak, lehentasunak eta/edo borondatea adoretzeari deritzo (Grol-
nick eta Ryan, 1989).Sostengatzeak esan nahi du haurraren ideiak eta 
sentimenduak aitortu, enpatizatu eta errespetatzea (Ryan et al., 2006); hau-
rrarengana bere erabakiak errespetatuz zuzentzea, eta hizkuntza ez-kon-
trolatzailea erabiltzea harekin (Deci et al., 1993). Hala ez balitz, presioa 
egingo litzateke modu jakin batean pentsa edo joka dezan (Grolnick et al., 
2002); ezingo luke autonomiaz jokatu, eta berezko motibazioan (Deci eta 
Ryan, 1987) eta lorpen- eta autoeraginkortasun-sentsazioan (Bandura, 
1997) eragin negatiboa izango luke. Côté-Lecaldare-k eta beste hainbat 
egilek (2016) 18 eta 36 hilabete bitarteko haur txikien autonomia babes-
teko funtsezko ezaugarri profesionaletan sakondu zuten, eta hiru katego-
riatan bildu zituzten ezaugarri horiek. Lehenengoa, haurraren ekimenei 
erreparatzeko eta horiei erantzuteko gai izatea. Bigarrena, lankidetza sus-
tatuko duen elkarrekiko eta elkarlanezko harremana ezartzea. Azkenik, hi-
rugarrena, haurra eskubide osoko kidetzat hartzea. Ildo beretik, desagertu-
tako Lóczy sehaska-etxean eta haren ondorengo Budapesteko Emmi Pikler 
haur eskolan, autonomia goiztiarra sostengatzeak enpatiaz jokatzea esan 
nahi du, ideiak, beharrizanak, sentimenduak, nahiak eta ekimenak aitortuz, 
errespetatuz eta babestuz; hau da, haurtxoak eta haur txikia beren hezitzai-
learekin berdinetik berdinera lankidetzan aritzeko gai diren eskubide osoko 
kidetzat hartzen dira (Falk, 2018; David eta Appell, 2010; Hevesi, 1993). 
Gainera, Piklerrek sehaska-etxeko haurrentzat berezko hezitzaile bat propo-
satu zuen (Kálló, 2016), haur talde txiki batez bereziki arduratzen zen erre-
ferentziazko pertsona gisa. Zaintza bakoitzerako egiteko modu bat ere eza-
rri zuen, koreografia bat; horrela, hezitzaile guztiek zaintza bakoitzerako 
ekintza-jarraibide bera beteko zuten (Herrán, 2013; Kálló, 2016) malguta-
sunez beti ere haurren uneko beharrizan eta interesei egokitua, eta zaintza 
une horietan haurrari jarraian egingo edo gertatuko zitzaiona ahots leunez 
iragarriko zioten (Falk, 2018; Hevesi, 1993). Modu honetan etenik eta pre-
sarik gabeko (Pikler, 1979) zaintzak eskaintzen zaizkie haurrei, haiengan 
eta haien erreakzioetan arreta jarrita (Falk, 2018; Hevesi, 1993). Horrela, 
haurra berehalako ekintzari aurrea hartzeko gai izango da, eta zaintzan ak-
tiboki parte hartuko du, bere eraginkortasun-sentimendua balioetsiko eta 
indartuko dituen helduarekin lankidetzan arituz (Falk, 2018).

Eguneroko piklertar zainketetako bat da lorategira jolastera joateko 
janztea; han, eguneroko jardueraren zati handi bat aire zabalean gertatzen 
da. Zoritxarrez, Rutanen eta beste hainbat egilerekin (2019) bat, nahiz eta 
klima hotzeko herrialdeetan zaintza errepikakorra eta funtsezkoa izan, egu-
neroko bizitzan bere balio pedagogiko goiztiarra oharkabean pasatzen da, 
eta helburu termorregulatzaileak beste garrantzirik ez duen trantsizio soil-
tzat hartzen da. Hala ere, Finlandiako hezkuntza-sistemako lehen haur-
tzaroko curriculumean (National Core Curriculum for Early Childhood 
Education and Care, 2017), lorategira jolastera atera aurreko janztea fun-

tsezko zaintzatzat hartzen da, horrek duen balio pedagogikoagatik eta ikas-
teko ematen duen aukeragatik. Elkarrekintzako trebetasunak praktikatzeko, 
zaintza ikasteko, norberaren zaintza eta, jakina, haurraren autonomia apur-
ka-apurka sostengatzeko abagune egokia eskaintzen duen eguneroko zain-
tza gisa deskribatzen da. Hain zuzen ere, Emmi Pikler haur eskolako hezi-
tzailearen jardueran ardaztutako ikerlan berri batek (Belasko et al., 2019) 
horren benetako balioa ulertzen duela dirudi. Ikerketa horretan frogatu zen 
hezitzaileak unean uneko egoeretara eta haur bakoitzak janztean dituen 
behar fisiko eta psikikoetara egokitutako jokabide-eredu sendo eta malgua 
betetzen duela.

Bi urteen inguruan, mugarri garrantzitsua jazotzen da autonomiari 
eta haren sostenguari dagokienez. Laurin-ek eta Joussemet-ek (2017) 
urte eta erdi eta hiru urte eta erdi bitarteko adin-tartean egindako iker-
keta eta Falkek (2018) hiru urte arteko haurrekin egindakoa bat datoz 
honako hau ondorioztatzean: adin horretan lankidetzan aritzeko moduan 
izandako aldaketen artean, haurraren parte-hartzea handitu egiten da, eta 
helduaren esku-hartzea murriztu. Helburu komunak lortzeko kideekin 
lankidetzan hasten direnez (Warneken et al., 2006), lorpen berri eta ga-
rrantzitsuak gertatzen dira: tartean dauden rolak ulertzen dituzte eta mal-
gutasunez betetzen dituzte (Warneken et al., 2006), ezagunekin eta arro-
tzekin lankidetzan aritzearen artean bereizten dute (Hay et al., 1999), 
erreferentziazko helduak behatu eta haiekin elkarreragin ondoren, beren 
errepertorio pertsonalean esperientziak metatzen dituzte (Ensor et al., 
2011; Williamson et al., 2013), eta gai dira jokabide berriak imitatzeko 
(Williamson et al., 2013) zantzu gutxiagoren beharrarekin (Warneken, 
2018). Hala ere, oraindik ere badaude hezitzailearen presentzia, esku-
har tzea, pazientzia edo gogoa eskatzen duten ekintza, mugimendu eta 
keinu korapilatsu batzuk; eta, jakina, samurtasuna, zeina funtsezkoa den 
haurra lagunduta senti dadin, eta inoiz ere ez porrot eginda eta larrituta 
(Falk, 2018).

Budapesteko Emmi Pikler Haur Eskolako janzteko modu berezia kon-
tuan hartuta, zeina beti haurren autonomia goiztiarrarekiko errespetuari lo-
tua baita, azterlan honek hezitzaile piklertarraren jokabidea argitu nahi du, 
bere ardurapean dituen bi eta hiru urte bitarteko haurrek beren burua janz-
teko eta norberaren zaintzaren jabe izateko beharrezkoak diren askotariko 
ekintzak autonomiaz gauzatzearen aurrean. Hau da, azterlan honek azter-
tzen du hezitzaileak nola sostengatzen duen janzte autonomoaren ikaskun-
tzan pixkanaka aurrera egin ahala parte-hartzea areagotzen duen haurra. 
Horrela, lehenengo helburu espezifikoa da hezitzaileak haurra nola sos-
tengatzen duen jakitea haurra autonomiaz janzten den uneetan, hezitzai-
learen zuzeneko esku-hartzearen beharrik gabe. Espero izatekoa da hezi-
tzailea presente eta adi egotea, haurraren gaitasunetan konfiantza izan eta 
sostengua ematea, haren jardueraren progresioa fisikoki eta psikikoki ozto-
patu gabe, edo une horretan bere arreta betetzen duen jardueratik desbide-

ratu gabe, eta norberaren zaintzaren benetako protagonista haurra bera iza-
tea. Bigarren helburu espezifikoa da konplikatutzat jo daitezkeen ekintza, 
mugimendu edo keinu jakin batzuen aurrean hezitzailearen sostengu edo 
esku-hartze puntuala aztertzea, haurraren ekintza moteltzean edo oztopa-
tzean. Espero da hezitzaileak, haurraren erreakzioei adi, maniobra konple-
xuak kudeatzen lagunduko diola, samurtasunez egingo dituela haurra po-
rrot eginda edo estututa senti ez dadin, eta behar-beharrezkoa den neurrian, 
betiere haurraren baimenik baldin badu.

metodoa

Ikerlan honen helburuak lortzeko —hezitzailearen jokabidea aztertzea, 
haurrak norberaren zaintzan autonomiaz parte hartzen duen bitartean—, 
behaketa bidezko metodologia aukeratu da (Anguera, 1979, 1988). Honako 
ezaugarri hauek ditu: ohiko testuinguruetan erabiltzen da, berezko edo egu-
neroko jokabidea du helburu —haren hautemangarritasuna—, eta ez dago 
hura neurtzeko tresna estandarrik (Anguera, 1988, 2003).

diseinua

Ikerlan honetarako proposatutako helburuak eta behaketa bidezko 
metodologiaren printzipio espezifikoak kontuan hartuta (Anguera et al., 
2001; Anguera et al., 2011), proposatutako diseinua idiografikoa, ja-
rraipenezkoa eta dimentsio anitzekoa da (I/J/DA). Idiografikoa da, hezi-
tzaile baten jokabidea behatu eta aztertzen duelako —alde batera utzita 
testuinguruaren maila sozialak bere taldeko haurrak hartzen dituela kon-
tuan— (Anguera, 2003; Belasko et al., 2019; Belasko et al., 2022; Be-
lasko et al., in press; Belza et al., 2019; Lapresa et al., 2020; Rodríguez-
Medina et al., 2018); jarraipenezkoa da, bai saio artekoa —hainbat saio 
aztertzen baitira hiru hilabetean zehar— (Blanco-Villaseñor et al., 2003; 
Portell et al., 2015), bai saio barnekoa —saioa diakronikoki erregistatuz 
hasieratik bukaerara— (Anguera et al., in press); eta, azkenik, dimentsio 
anitzekoa da, hezitzailearen jokabidearen dimentsio desberdinak kontuan 
hartu direlako (Sánchez-Algarra eta Anguera, 2013) eta txertatu direlako 
behaketa-tresnan.

parte-hartzaileak

Budapesteko Emmi Pikler haur eskolako eskarmentudun hezitzaile ba-
ten jarduna bideoz grabatu da goizean goiz bere taldeko bi eta hiru urte 
bitarteko haurrak —bederatzi, guztira— eskolan agertzearekin bat, baita 

ondorengo gosaria eta jolas librea —eta suertatu ezkero pixoihal alda-
keta— harik eta lorategira jolastera joateko jantzi eta kanpora atera arte. 
Lagin zabal hau proiektu zabalago baten parte da, eta ikerketa honen hel-
buruetarako lorategira jolastera atera aurreko janzteari dagokion zaintza 
uneak hautatu dira, zehazki haurrak beraien kabuz autonomiaz janzten di-
ren horiek. Haurrak gelan janzten dira horretarako egokitutako espazioan, 
sarrerako atearen ondoan. Bertan hormari itsatsita dagoen aulkitxo batean 
esertzen dira banan-banan, txanden arabera. Uneko trebetasunen arabera 
eta bakoitzaren banakako erritmoa kontuan hartuz hezitzaileak lankidetzan 
erantzi eta jantziko du haurra, edo bestela bere kabuz autonomiaz nola egi-
ten duen behatuko du. Behin zaintza bukatutakoan, soberako jantziak jaso 
eta espazioa hurrengo haurrarentzat antolatuko du, haurra lorategira jolas-
tera irten bitartean. Ikerketa honek Euskal Herriko Unibertsitateko Ikerketa 
eta Irakaskuntzako Etika Batzordearen (IIEB) araudia betetzen du eta bera-
ren onespena du.

tresnak

Behaketa-tresna
Ikerlan honen helburua ohiko testuinguruan hezitzailearen berezko jo-

kabidea behatzea dela kontuan hartuta ad hoc sortutako behaketa tresna 
erabili da. Zehazki, landa-formatua (Anguera, 1990, 2010; Anguera eta 
Izquierdo, 2006), izan ere konplexutasun handiko egoera enpirikoetan be-
reziki egokiak eta malguak dira (Anguera, 2001). Landa formatuek An-
guerak (1979) berrikusitako Weick-en (1968) erregistro-teknikan dute 
jatorria, eta behaketa-maila duen tresnatzat hartzen da (Anguera eta Blan-
co-Villaseñor, 2003; Anguera et al., 2007; Portell et al., 2015; Sánchez-
Algarra eta Anguera, 2013). Sistema irekiak dira, dimentsio anitzekoak, 
kode askotakoak eta autorregulatuak (Anguera, 2003, 2017; Anguera eta 
Izquierdo 2006; Anguera et al., 2007; Izquierdo eta Anguera, 2001). Era-
bilitako landa-formatua ad hoc sortu zen, eta esplorazio-ikerlan batean ba-
liozkotu zen (Belasko, 2016), janzteari dagokion zaintzaren errealitatea bi 
dimentsiotan –Instrumentala eta Interaktiboa atzemateko gai den tresna 
bat lortzeko asmoz.

Lehenengoa, dimentsio Instrumentala (1. taula) janzteari dagokion 
zaintzaren berezko baldintzei lotuta dago, eta hierarkikoki I. mailako hiru 
azpidimentsiotan eta II. mailako zortzi azpidimentsiotan banatzen da. 
I. mailako azpidimentsioan, alde batetik, zaintzan parte hartzen duten 
pertsonak daude: parte-hartzaile helduak; eta parte-hartzaile haurrak; 
eta, bestetik, hezitzaileak egiten duen janzteko zaintzari dagokion ekin-
tza Instrumentala. II. azpidimentsioan, parte-hartzaile helduak honela 
banatzen dira: hezitzailea eta —tartean egon daitezkeen— beste hel-

duak; parte-hartzaile haurrak berriz, 1.go planoko haurra —berari zuzen-
dua dago zaintza—, eta 2. planoko haurra —ekintza- erradioaren barruan 
dago, eta baliteke hezitzaileak uneren batean hari zuzendutako ekintzaren 
bat gauzatzea—; eta, ekintza Instrumentalari dagokionez, honako hauek: 
espazioa —ekintza garatzen den lekua—, jokabidea —hezitzaileak egiten 
duen janzteko zaintzaren berariazko instrumentala—, jantzia —manipula-
tzen ari dena— eta tartean egon daitezkeen beste objektu(ak).

1. taula 
Landa-formatuaren dimentsio Instrumentala

Dimentsioa I. mailako azpidimentsioa II. mailako azpidimentsioa

Instrumentala

Parte-hartzaile helduak Hezitzailea
Beste helduak

Parte-hartzaile haurrak 1. planoko haurra
2. planoko haurra

Ekintza instrumentala

Espazioa edo hornikuntza
Jokabidea
Jantzia
Beste objektuak

Bigarrena, dimentsio Interaktiboak (2. taula) berriz, hezitzailearen egi-
teko moduaren berri ematen du, eta hierarkikoki lau azpidimentsiotan ba-
natzen da. Hezitzaileak garatzen duen ahozko jokabidea eta jokabide para-
berbala, ahozko jokabidean eta jokabide paralinguistikoan banatzen dira 
II. mailako azpidimentsioan. Aldiz, jokabide proxemikoak estatikoa baka-
rrik —hezitzailearena berarena—, estatikoa haurrarekin —berarekiko— 
eta desplazamendua —hezitzailea espazioan— barne hartzen ditu. Azke-
nik, jokabide kinestesikoak hezitzaileak egin ditzakeen keinu motak barne 
hartzen ditu: keinu bisualak, aurpegiko keinuak, eskuzko keinuak, eta en-
blemak, ilustratzaileak eta erregulatzaileak.

2. taula 
Landa-formatuaren dimentsio Interaktiboa

Dimentsioa I. mailako 
azpidimentsioa

II. mailako 
azpidimentsioa III. mailako azpidimentsioa

Interaktiboa

Ahozko 
jokabidea Ahozko jokabidea Ahozko jokabidea

Ez-hitzezko 
jokabidea

Jokabide paraberbala Jokabide paralinguistikoa

Jokabide proxemikoa
Estatikoa bakarrik
Estatikoa haurrarekin
Desplazamendua

Jokabide kinestesikoa

Keinu bisualak
Aurpegiko keinuak
Eskuzko keinuak
Enblemak
Ilustratzaileak
Erregulatzaileak

Erregistratzeko eta aztertzeko tresna
Erregistratzeko zein analisiak egiteko HOISAN (Herramienta de Ob-

servación de Interacciones Sociales en Ambientes Naturales) beta 1.6.3.6 
programa informatikoa erabili da (Hernández-Mendo et al., 2014; Hernán-
dez-Mendo et al., 2012).

prozedura

Lagina Budapesteko Emmi Pikler haur eskolan jaso zen hiru hilabetez, 
asteko egun berean, ordu berean eta etenik gabe, behaketa-metodologiaren 
prozedura-baldintzak betez. Ez zen gelako jarduera eten edo bertan parte 
hartu; hartara, edozein eratako lerratzeak saihestu ziren. Lorategira jolas-
tera atera aurreko janzteari dagozkion bideoz grabatutako saioak 142 joka-
bide unitatetan banatu ziren; hau da, zentzu propioa duten ahalik eta zatirik 
laburrenetan (Caprara & Anguera, 2019). Kasu honetan, jokabide unita-
teak jantzi bakoitzaren janzteak mugatu ditu; hala, jantzi bat janzten da ha-
sieratik bukaerara jarraitutasuna galdu gabe. Guztira 1:05:52 grabatu dira, 
unitate laburrenaren iraupena 0:03 segundotako izan da eta luzeenarena 
2:43koa. Lagina erregistratuta eta ikerlan honetan proposatutako helburuak 
kontuan hartuta, landa-formatuko dimentsio Instrumentalaren II. mailako 
Jokabide azpidimentsioa berrikusi zen, haurraren autonomia-uneak eta ha-

ren sostengua islatzen dituzten hezitzailearen jokabide behagarriak hauta-
tzeko asmoarekin. Bi hautatu dira, bata Janzten behatu (V217), zuzeneko 
esku-hartzea beharrezkoa ez denean, baina bere presentzia arretatsua bai, 
eta bestea Janzten bukatzen lagundu (V218), haurrari baldintza jakin ba-
tzuek aurrera egiten edo autonomoki janzten bukatzen uzten ez diotenean 
esku-hartzen duenean.

datuaren kalitatearen kontrola

Kodetutako datuaren kalitatea zehazteko, hiru bide erabili dira. Lehena, 
behatzaileen artean adostutako bat-etortzea (Anguera, 1990). Hau da, ad 
hoc sortutako landa-formatua behatutako errealitatera egokitzen zen ezta-
baidatu zen proiektua zuzentzen duen adituetako batekin. Bestalde, Krip-
pendorf-en behatzaile barnekoaren eta behatzaile artekoaren bat-etortze 
kanonikoa kalkulatu zen (Anguera eta Blanco-Villaseñor, 2003; Anguera 
et al., 2000; Anguera eta Hernández-Mendo, 2013; Blanco eta Anguera, 
2003; Blanco-Villaseñor et al., 2014; Castellano et al., 2000). Behatzaile 
barnekoaren bat-etortze kanonikoaren kasuan, laginaren % 15 erregistratu 
zen denboran banatutako bi tartetan. Azkenik, behatzaile arteko bat-etor-
tzeari dagokionez, ikerlanaren egileak eta trebatutako kanpoko behatzaile 
batek laginaren % 15 bera erregistratu zuten alderatzeko. Bi kasuetan, 
0,99tik gorako balioak lortu dira, eta horrek kodetutako datuaren kalitate 
ona baieztatzen du.

datuen analisia

Zoriaren eragina gainditzen duten jokabide-eredu egonkorrak identi-
fikatzea ahalbidetzen duten (Anguera, 1990) atzerapenen analisi sekuen-
tzialak egin ziren (Bakeman, 1978, 1991; Bakeman eta Gottman, 1986; 
Sackett, 1980; 1987). Hezitzaileak haurraren ikaskuntza autonomoa sos-
tengatzen duen une zehatza aztertu nahi zela kontuan hartuta, aldibereko-
tasuna aztertzeko aukera ematen duen 0 atzerapena hautatu zen. Hautatu-
tako irizpide-jokabidearen (lehen helbururako Janzten behatu [V217] eta 
bigarrenerako Janzten bukatzen lagundu [V218]) eta jokabide baldintza-
tuen (dimentsio Interaktiboak barne hartzen dituen jokabide guztien) ar-
teko aldiberekotasuna aztertzeko aukera ematen du analisi horrek. Hau da, 
jokabide-irizpideen eta irizpide baldintzatuen arteko elkartze-harremanak 
aurkitzea, jokabide-eredua dimentsio guztietan aurkitzeko eta autonomia 
goiztiarraren sostenguaren xehetasunak erakusteko.

emaItzak

Atzerapenen analisi sekuentzialean lortzen diren emaitzak dira proba 
binomialaren bidez probabilitate baldintzatuak eta esperotakoak edo bal-
dintzarik gabekoak kontrastatzean eta Allison eta Likerrek (1982) propo-
satu zuten Z hipergeometrikoa aurkitzean lortzen diren hondakin doituak. 
Emaitzen taulak egiteko, kontuan hartu ziren balio esanguratsuak erakus-
ten dituzten jokabide baldintzatuak (> 1.96, p < .05erako) edo jokabide-
eredua eratzeko aktibazio-efektua eta lotura estatistikoaren maila (Bake- eratzeko aktibazio-efektua eta lotura estatistikoaren maila (Bake-
man eta Gottman, 1986).

Lehen helburua lortzeko, Janzten behatu (V217) jokabidearen 0 atzera-
penean analisi sekuentziala egin zen. Hau da, haurrak jantzia nola janzten 
duen behatzea jokabidearen aldiberekotasunak aztertu ziren. Jokabide bal-
dintzatu gisa, dimentsio Interaktiboak barne hartzen dituen jokabide guz-
tiak hautatu ziren.

Jarraian (3. taula) ikus daiteke zeintzuk diren hezitzailearen esku-har-
tzerik gabeko sostengu-eredua deskribatuko luketen jokabideen multzoa.

Emaitzek (3. taula) balio esanguratsuak ekarri zituzten honako jokabide 
hauetan: Baieztatu (P106), Ez du hitz egiten (P100), Aurrean (P409), des-
plazamendurik gabe (P500), Aurrez aurre (P602), Ez du ukitzen (P800), 
Itxaron (P908A), Mantendu (P906), Postura zentripetua (P1004), Buruaz 
baieztatu (P1001), Postura zentrifugoa (P1005), Burua alboratu (P1003), 
Egiten utzi eta gelditu (P1105) eta Haurrari aurrea hartu (P1102). Ho-
rietako batzuk balio bereziki altuak dira, hala nola Aurrez aurre (P602) 
(11.48), Itxaron (P908A) (18.11), Postura zentripetua (P1004) (8.13) eta 
Egiten utzi eta gelditu (P1105) (20.82).

Jarraian (1. irudia), Janzten behatu (V217) jokabideak eta aldiberekoak 
diren dimentsio Interaktiboko jokabideen arteko erlazioa grafikoki adierazi 
da emaitzetan lortutako balioen arabera.

Bigarren helburuari dagokionez, Janzten bukatzen lagundu (V218) jo-
kabidearen 0 atzerapenean analisi sekuentziala egin da. Lehen helburuan 
bezala, aldiberekotasunak aztertu ziren, kasu honetan haurrarengan behatu-
tako zailtasunei irtenbidea ematen laguntzeko erabilitako jokabideak. Be-
rriz ere, jokabide baldintzatu gisa, dimentsio Interaktiboak barne hartzen 
dituen jokabide guztiak hautatu ziren.

Jarraian (4. taula) ikus daiteke zeintzuk diren hezitzailearen zuzeneko 
esku-hartzedun sostengu-patroi puntuala deskribatuko luketen jokabideen 
multzoa.

1. irudia 
Janzten behatu (V217) jokabidea eta jokabide  

esanguratsuen arteko lotura

4. taula 
Janzten bukatzen lagundu (V218) jokabidearen 0 atzerapenari dagozkion 

hondakin doituen balio esanguratsuak

Jokabide 
proxemikoa Jokabide kinestesikoa

Estatikoa 
bakarrik Keinu bisualak Enblemak Ilustratzaileak Erregulatzaileak

P302 P605 P906 P1007 P1102
Aurrera 

makurtuta
Begirada 
bateratua Mantendu Fokuari eutsi Haurrari 

aurrea hartu
3.39 2.57 3.25 3.52 7.8

P307 P1108
Belaun 

gainean eserita Ezetza onartu

2.26 3.15

Kasu honetan (4. taula), hauek barne hartzen ditu zuzeneko esku-har-
tzedun sostengu-patroiak: Aurrera makurtuta (P302), Belaun gainean ese-
rita (P307), Begirada bateratua (P605), Mantendu (P906), Fokuari eu-
tsi (P1007), Haurrari aurrea hartu (P1102), eta Ezetza onartu (P1108); 
eta balio bat dago bereziki besteak baino altuagoa, Haurrari aurrea hartu 
(P1102) (7.8).

Jarraian (2. irudia), Janzten bukatzen lagundu (V218) jokabideak eta 
aldiberekoak diren dimentsio Interaktiboko jokabideen arteko erlazioa gra-
fikoki adierazi da emaitzetan lortutako balioen arabera.

2. irudia 
Janzten bukatzen lagundu (V218) jokabidea eta jokabide esanguratsuen 

arteko lotura

eztabaIda

Emaitzek erakusten dute hezitzailearen jokabide-eredu sendo eta berei-
ziak daudela, haurraren janzte autonomoa baldintzarik gabe sostengatzen 
duela agerian uzten dutenak —era autonomoan aurrera egin ahala edo la-
guntza puntuala behar duenean—. Lehen helburuari dagokionez, Janzten 
behatu (V217) jokabideari lotutako ereduak zuzeneko esku-hartzerik ga-
beko sostenguaren xehetasunak erakusten ditu. Begi-bistakoa badirudi ere, 
ezinbestekoa da azpimarratzea hezitzailea bi eta hiru urte bitarteko haurren 

ardurapean dagoenez, haur horien parte-hartzea handitu egin dela eta lan-
kidetzan aritzeko eta zaintzeko modua aldatu egin dela (Falk, 2018; Laurin 
eta Joussemet, 2017). Horrela, haurra janzten ari denean, hezitzaileak ez du 
zuzenean esku-hartzen haurraren ekintzan; egiten uzten dio, eta behar duen 
denbora ematen dio horretarako (Egiten utzi eta gelditu [P1105]). Hau da, 
presente dago, haurraren aurrean kokatuta (Aurrean [P409]); geldi; mu-
gitu gabe (desplazamendurik gabe [P500]), haurrak janzten aurrera egiten 
duen bitartean. Bistan denez eta Falkek (2018) berresten duenez, hezitzai-
learen presentzia zaintzaren funtsezko osagaia da, eta ez du inola ere ber-
tan behera utziko. Halaber, presarik gabe itxaroten du (Itxaron [P908A]) 
eskuak magalean jasota dituela (Postura zentripetua [P1004]), haurra-
ren jarduera autonomoa inbaditu edo oztopatu gabe. Gainera, hezitzaileak 
haurra distantzia laburrera behatzen du (Aurrez aurre [P602]), bere sei-
naleei eta jantziak manipulatzen dituenean betetzen duen ekintza-sekuen-
tziari eta behar bezala janzteko egiten dituen ekintzei, mugimenduei eta 
keinu zehatzei adi. Hezitzaileak, zehatz-mehatz betetzen duen koreografia 
(Herrán, 2013; Kálló, 2016) barneratu izanari esker, ezin hobeto ebazten 
du zaintza. Horrela, Piklerrek (1979) adierazi bezala, ez du bere jarduera 
bizkortzen. Azkenik kontuan hartzekoa da hezitzaileak ez duela hitz egi-
ten (Ez du hitz egiten [P100]); isilik dago. Ez dio bere jardueratik arreta 
galaraz diezaiokeen inolako argibiderik eta elkarrizketarik ematen. Hala 
ere, sostengua helarazten dio bere ideiak eta ekimenak aitortzean, enpati-
zatzean eta babestean (Côté-Lecaldare et al., 2016; Ryan et al., 2006), hori 
modu positiboan egitean (Deci et al., 1993), egindako aurrerapenak ahoz 
berretsiz (Baieztatu [P106]) eta baieztapen hori buruaren baiespenaren bi-
dez lagunduz (Buruaz baieztatu [P1001]). Lehen begi-kolpean harrigarria 
izan daiteke haurraren ikaskuntzaren une honetan piklertar jarduera bereiz-
garrietako bat ez egitea (alegia, zaintza kontatzea); hau da, ekintzari hi-
tzik ez jartzea (Falk, 2018; Hevesi, 1993). Hala ere, fase honetan, hitza jar-
tzeak haurraren jarduera autonomoa deszentratu, distraitu edo baldintzatu 
dezake; izan ere, haurrak, denbora tarte luze batean egunero modu berean 
jantzi izana errepikatzeari esker, koreografia ere barneratu egin du. Ez da 
ahaztu behar haurra dela janzteak eskatzen dituen ekintza guztiak egiten 
dituena. Eta hezitzaileak, estimulu moral edo psikikoen bidez bada ere, 
esku hartuko balu (Wallon, 2018), zalantzarik gabe, jarduerak berezko eta 
borondatezko izaera galduko luke (Grolnick, 2003); baita helburua bera ere 
(Joussemet et al., 2005).

Bigarren helburuari dagokionez, Janzten bukatzen lagundu (V218) jo-
kabidearen ereduak hezitzailearen esku-hartze akasgabea erretratatzen du, 
eta atazan haurrari sortu zaizkion benetako konplexutasunak kudeatzeko 
gaitasuna —haurra irtenbidea aurkitzen saiatu den arren, azkenean ezin 
izan duenean—. Hezkuntzako esku-hartzearen arrakasta ziurtatzeko, eraba-
kigarria da berezko hezitzailearen egonkortasuna (Kálló, 2016), gaur egun 
erreferentziazko hezitzailea esaten zaionarena; izan ere, zaintza-sistema 

horri esker, hezitzaileak sakon ezagutzen ditu haurra eta haren erreak-
zioak (Falk, 2018; Hevesi, 1993), badaki zer etapatan dagoen, zein ezagu-
tza-maila duen, eta bere banakako erritmoa errespetatzen du (Falk, 2018). 
Hala, haurra frustrazioa edo autonomia galtzea eragin dezaketen konplexu-
tasunen aurrean dagoela ohartzen denean (Andreasdakis et al., 2019), he-
zitzaileak neurrian eta beharrezkoa denean esku hartzen du hori saihesteko 
(Haurrari aurrea hartu [P1102]), ekintzaren protagonismoaren jabe egin 
gabe, eta haurra berriro sostengatuz, aurrean duen konplexutasunaren ir-
tenbidea —bertan behera utzi edo huts egin aurretik— aurkitu dezan. Era-
bat nahitaezkoa denean baino ez du inbaditzen haurraren espazio fisikoa. 
Bere gorputza aurrerantz makurtzen du (Aurrera makurtuta [P302]), bere 
presentzia fisikoa inbaditzaile intrusiboa izan ez dadin eta haurrak bere au-
tonomiaren atzerakada potentzial gisa interpreta ez dezan. Bien begirada 
eta arreta hezitzailearen eskuetan daude (Begirada bateratua [P605] eta 
Fokuari eutsi [P1007]); esku horiek, samurtasunez, lasaitasunez eta segur-
tasunez, haurraren gorputzean maniobratzen dute, jantziak maneiatzen di-
tuzte (Mantendu [P906]), eta biek arretaz behatzen dute hori guztia. Ho-
rrela, haurrak hezitzailearen esku-hartze eta kudeaketa fina autonomiarako 
bilakaeran abandonatua ez izanaren babes-seinaletzat hartzen du (Falk, 
2018). Abagune egokia da haurrak, hezitzailearen eskuzko jardunbidearen 
bidez, maniobra espezifikoa behatu eta deseraiki dezan; eta baita horiek 
asimilatzeko eta aurrerago —bere kabuz egiteko prest dagoenean— gau-
zatzeko behar diren xehetasun guztiak jaso ditzan ere. Azkenik, momen-
turen batean haurrak jarduera autonomoari berriro ekitea erabakitzen badu 
eta esku-hartzeari uko egiten badio, hezitzaileak bere erabakia onartuko du 
(Ezetza onartu [P1108]), haurra bere eskubidean egoteaz gain (Côté-Le-
caldare et al., 2016; David eta Appell, 2010; Falk, 2018; Hevesi, 1993;), 
bere azken helburua baita; hezitzaileak inolako zalantzarik gabe babestuko 
du. Hala egingo ez balu, berezko motibazioan eragina izan lezake (Deci eta 
Ryan, 1987), edo lorpenaren eta autoeraginkortasunaren sentsazioa errepri-
mituko lituzke (Bandura, 1997).

Emaitzek erakutsi dutenez, autonomiaz janztea balio pedagogiko han-
diko gertaera da, ikaskuntzarako aukera handia eskainiz (National Core 
Curriculum for Early Childhood Education and Care, 2017; Rutanen et al., 
2019). Baina autonomiarantz aurrera egitea sostengatzeko, ezinbestekoa da 
hezitzailea jakitun izatea lankidetzan aritzeko eta zaintzeko modua proze-
suan eraldatzen ari dela (Falk, 2018; Laurin eta Joussemet, 2017), eta hark 
bere eginkizuna eta esku-hartzea une zehatz horren eta haurraren erritmoa-
ren arabera egokitzea (Falk, 2018). Ikerlan honetan identifikatutako joka-
bideak eta sostengu-ereduak ez dira modu isolatuan, hutsalean edo auto-
matizatuan interpretatu behar; baizik eta zaintza, helduaren esku-hartzea 
eta haurren autonomia goiztiarra ulertzeko modu berezi baten ondorio gisa 
baizik, zeinak ez baitu ezer ulertzen aurrera-atzeraz, azkartasunaz edo hau-
rraren benetako idiosinkrasiatik kanpoko exijentziaz. Era berean, lehen be-

giratuan betetzeko errazak diruditen profesionalen funtsezko ezaugarriek 
(Côté-Lecaldare et al., 2016) ez dute balioko, baldin eta lehenago haien 
benetako esanahiari eta inpaktuari buruz gogoeta egiteko eta ulertzeko ari-
ketarik egin ez bada. Are gehiago, profesional ororen lehen ikaskuntza 
izan beharko litzateke onartzea haurraren zaintzan inoiz ez dela protago-
nista izan, eta ezta izango ere. Haurra da protagonista. Beraz, eskaintzen 
duen lehen zaintzatik, hainbat etapatan erabateko autonomiarantz aurrera 
egiteko sostengua ematen dio haurrari. Bere bideratzailea, laguntzailea edo 
sostengua izango da, baina inoiz ez protagonista. Autonomiaz janztea ez 
dela betebehar bat kontuan hartuta (Hevesi, 1993), plazer eta egiteko go-
go-iturri baizik (Falk, 2018), esan daiteke arrakastaren gakoak hiru direla: 
haurra sakonean ezagutzea (Kálló, 2016), proposatzen duena egiteko gai 
den kide gisa hartzea (Côté-Lecaldare et al., 2016; David eta Appell, 2010; 
Falk, 2018; Hevesi, 1993), eta beharrezkoa denean bakarrik esku hartzea, 
jantzi zehatzekin laguntzeko edo janzteko, inolako autonomia faltsutara jo 
gabe (Andreasdakis et al., 2019; Dix eta Branca, 2003; Falk, 2018). Bitar-
tean, baldintza fisiko eta giza baldintza egokiak izanik, haurrak autonomia-
rantz egingo du aurrera (Falk, 2018), bere aurrerapenak ikusiz gozatuko 
du, plazera eta gogobetetasuna sentituz; horrek, bigarren mailan, bere au-
tozainketa motibatu eta sendotuko du, eta lehen esperientzia horien kali-
tatearen araberakoak izango diren (Kálló, 2016; Ryan et al., 2006; al.) tes-
tuinguru berrietara egokitzea sustatuko du. Esan daiteke, nahiz eta «ez den 
haurra autonomoa egiten» (Falk, 2018, 114), posible dela, eta hezkuntza 
goiztiarraren garai hauetan, bereziki beharrezkoa dela laguntzea eta sosten-
gatzea (Falk, 2018; Grolnick eta Ryan., 1989). Bere esku-hartzea haurraren 
autonomia goiztiarraren lorpenean oinarritutako eguneroko zaintzak uler-
tzeko modu honekin bat eginik konprenitzeko, errespetatzeko eta modula-
tzeko gai den hezitzaileak, pribilegiatutzat jo dezake bere burua, eta harro 
egon daiteke hezkuntza goiztiarrean eguneroko bizitzaren balioaren bene-
tako gakoa aurkitu duelako.

mugak eta etorkIzuneko Ikerketak

Ikerlan honen mugetako bat da datuak denbora-tarte desberdinetan 
kontuan hartu ez izana, horrela, luzetara, haurraren autonomian aurrera 
egitean hezitzailea pixkanaka nola doitu den ikertzeko. Helburua litzateke 
haurraren autonomiaren etapei egokitzen zaizkien autonomia sostenga-
tzeko etapa desberdinak ote dauden ikertzea.

